
QORTI TAL-MAĠISTRATI (GĦAWDEX)
ĠURISDIZZJONI SUPERJURI
SEZZJONI TAL-FAMILJA

MAĠISTRAT DOTTOR BRIGITTE SULTANA LL.D., LL.M (CARDIFF) ADV. TRIB. ECCL. MELIT.

Illum,  il-Ġimgħa, 28 ta’ Lulju 2022

Rikors numru: 17/2022 BS

DB

-vs-

MB

Il-Qorti;

Rat ir-rikors ġuramentat  ta’ DB illi ppremettiet:

1. ILLI l-partijiet iżżewġu nhar l-erbatax (14) ta’ Lulju elfejn u tmintax (2018) ġewwa l-Bażilika ta’ San Pietru u San Pawl Nadur Għawdex, Malta, ċertifikat numru sitta u sittin żbarra elfejn u tmintax (66/2018) u dan kif jidher minn kopja taċ-ċertifikat taż-żwieġ hawn annessa u mmarkat Dok AF1;

2. Illi minn dan iż-żwieġ twieled tifel, LB, nhar id-disgħa u għoxrin (29) ta’ Novembru elfejn u dsatax (2019) u dan kif jidher minn kopja taċ-ċertifikat tat-twelid li qed jiġi hawn anness u mmarkat Dok AF2;

3. Illi ż-żwieġ ta’ bejn il-kontendenti tkisser irrimedjabbilment minħabba raġunijiet illi huma unikament imputabbli lill-intimat u dan senjatament minħabba adulterju, abbandun, sevizzi, eċċessi, minaċċi u inġurji gravi kommessi minnu fil-konfront tar-rikorrenti u raġunijiet oħra kif ser jiġi pruvat tul il-mori tal-proċeduti;

4. Illi minkejja l-isforzi tal-esponenti sabiex jintlaħaq ftehim bonarju mal-intimat, ftehim baqa’ qatt ma ġie konkluż minħabba l-insistenza tal-intimat fuq pretensjonijiet kimeriċi u saħansitra nuqqas ta’ interess li jikkonkludi u dan għad-detriment tal-esponenti.

5. Illi l-partijiet ġew debitament awtorizzati jipproċedu permezz ta’ digriet ta’ awtorizazzjoni fl-atti tal-ittra numru sebgħa u tletin żbarra elfejn u wieħed u għoxrin (37/2021BS) fl-ismijiet MB vs DB tat-tlettax (13) ta’ Mejju 2022, liema digriet hawn anness u mmarkat Dok AF3;


Talbet lil din l-Onorabbli Qorti:

a. Tiddikjara u tippronunzja s-separazzjoni personali bejn il-kontendenti u dana minħabba tortijiet unikament u esklussivament imputabbli lill-intimat għar-raġunijiet hawn fuq imsemmija;
b. Tiddikjara illi l-kurja u kustodja tal-minuri Luke tkun waħda konġunta bejn il-partijiet;
c. Tiddikjara illi l-minuri għandu jirrisjedi mar-rikorrenti ommu, b’aċċess adegwat favur il-missier;
d. Tiffissa l-modalitajiet tal-aċċess favur il-missier, b’dana illi l-aċċess jkun jieħu in konsiderazzjoni l-aħjar interess tal-minuri u l-eżiġenzi tal-istess minuri b’dana li jiġu rregolati l-aċċessi għal dawk il-ġranet partikolari bħal Milied u l-Ewwel tas-sena u ġranet oħra partikolari u billi l-missier jiġbor u jwassal lura l-istess minuri fil-bidu u fit-tmiem l-aċċess;
e. Tiffissa r-retta alimentari pagabbli mill-missier lill-omm għal minuri sakemm għandha tiġi pprestatat fil-bidu ta’ kull xahar bil-quddiem sakemm il-minuri jilħaq l-eta’ maġġjorenni jew jekk jibqa’ isegwi l-istudji tiegħu, sakemm jispiċċa l-istudju tiegħu f’livell terzjarju, isib impjieg full time jew jagħlaq tlieta u għoxrin (23) sena liema waħda minn dawn tavverra ruħha l-ewwel, f’liema manteniment għandu jiġi nkluż inkrementazzjoni perjodika sabiex tagħmel tajjeb għall-għoli tal-ħajja u dan kollu b’dawk il-modalitajiet xierqa u opportuni illi din l-Onorabbli Qorti jogħġobha timponi fiċ-ċirkostanzi inkluż l-impożizzjoni ta’ stending order li l-intimat jiġi ordnat jagħmel a favur ir-rikorrenti;
f. Tordna lil intimat iħallas lir-rikorrenti nofs l-ispejjeż tas-saħħa, edukazzjoni (inklużi l-ispejjeż tal-privatijiet) u attivitajiet extra-kurrikulari tal-istess minuri, u dan b’dawk il-modalitajiet xierqa u opportuni illi din l-Onorabbli Qorti jogħġobha timponi fiċ-ċirkostanzi, inkluż permezz ta’ direct credit li l-intimat jiġi ordnat jagħmel a favur ir-rikorrenti;
g. Tawtorizza lill-omm sabiex tirċievi waħedha l-benefiċċji soċjali relatati mal-minuri;
h. Tiddikjara xolta l-komunjoni ta’ l-akkwisti naxxenti bejniethom u tillikwida l-istess u tqassamha bejn il-partijiet u dan wara li jiġu identifikati l-beni parafernali appartenenti lil-partijiet u dan occorrendo, bl-opra ta’ periti nominandi.
i. Minghajr preġudizzju għas-suespost tapplika jekk ikun il-każ kontra l-intimat interament jew in parti d-dispożizzjonijiet ta’ l-Artikolu tmienja u erbgħin (48) sa wieħed u ħamsin (51) tal-Kodiċi Civili mill-liema data li din il-qorti jidhrilha li huwa xieraq u oportun.
j. Tiddikjara illi l-partijiet iddekadew mid-drittijiet ta’ eredita’ reċiproċi;
k. Tordna lill-intimat sabiex jikkonsenja lir-rikorrenti dawk il-beni u l-krediti parafernali u dotali kollha tagħha u dan fi żmien qasir u perentorju u fin-nuqqas, għandu jiġi kkundannat iħallasha l-valur ta’ l-istess hekk kif jiġi likwidat, occorrendo, bl-opera ta’ periti nominandi.
l. Tawtorizza lir-rikorrenti sabiex tirriverti ghal-kunjom xbubitha u cioe ghall-Saliba b’dana illi l-minuri ikun magħruf bl-isem LBS.

Bl-ispejjeż kontro l-intimat u bl-inġuzjoni tal-istess intimat minn issa għas-subizzjoni.

Rat ir-risposta ġuramentata ta’ MB illi eċċeppixxa:

1. Illi l-ecceppjenti jichad illi z-zwieg tkisser minhabba xi raguni imputabbli lilu. Ghalkuntrarju l-htija ghat-tkissir taz-zwieg kieneet l-istess attrici, partikolarment minhabba, l-karattru negattiv u difficcli taghha li jaghmilha impossibli illi tghix f’konvivenza. Kwindi l-komminzzjonijiet stipulat mil-ligi ghal min ikun il-htija tat-tkissir taz-zwieg ma ghandhomx jigu applikati fil-konfront ta’ l-ecceppjenti kif titlob l-attrici, izda unikament fil-konfront tagha attrici.

2. Illi l-ecceppjenti jemmen illi din l-Onorabbli Qorti ghandha taghti dawk l-ordnijiet u direttivi li tqis li huma l-ahjar fl-interess tal-minuri u li mhux bil-fors huwa dak mitlub minn l-attrici fir-rikors guramentat taghha. Ghaldaqstant fir-rigward tat-talbiet kollha li b’xi mod jirrigwardaw lil minuri l-ecceppjenti jitlob illi dawn jigu kkunserati fid-dawl tal-provi li ser jingiebu quddiem din il-Qorti u fl-ahajr interess tal-minuri.

3. Illi l-ecceppjenti ma jopponiex ghat-terminazzjoni u likwidazzjoni tal-kommunjoni ta’ l-akkwisti purke din issir fl-istadju tas-sentenza finali wara li jkunu ittiehdu in konsiderazzjoni l-assi u djun kollha tal-kommunjoni, nkluz il-frutti ta’ l-assi parafernali, bil-valur applikabbli fiz-zminijiet li tistipula l-ligi.

4. Illi l-ecceppjenti ma ghandu l-ebda beni parafernali ta’ l-attrici fil-pussess tieghu u ghalhekk it-talba immarkata bl-ittra ‘k’ hija frivola

5. Illi l-eccepjenti ma ghandu l-ebda oppozizzjoni illi l-attrici terga’ tirriverti ghal kunjom xbubitha, izda jopponi kwalunkwe tibdil fil-kunjom tal-minuri, kif mitlub stante illi (i) mhux moghti id-dritt lil partijiet li jibdlu kunjhom il-minuri f’dan l-istadju, (ii) il-ligi ma tikkontemplax bdil ta’ kunjhom ta’ minuri fl-okkazzjoni ta’ separazzjoni personali u ghalhekk din l-Qorti l-anqas ghandha dik is-setgha twettaq dak li qed titilob l-attrici u (iii) inoltre ma jkunx xieraq illi l-minuri jibda jigi maghruf b’kunjom differenti minn dak li kien bih maghruf sa issa.

6. Illi din ir-risposta qed issir u qed tigi kkonfermata bil-gurament mill-konvenut MB li ghandu konoxxenza vera u propja tal-fatti in kawza.

Salvi eccezzjonijiet ulterjuri.


Rat ir-rikors ġuramentat ta’ l-attriċi tat-02 ta’ Ġunju 2022 li permezz tiegħu qed tippremetti li l-partijiet iżżewġu fl-14 ta’ Lulju, 2018 u minn dan iż-żwieġ twieled minuri.  Tgħid li l-ħajja konjugali tagħhom sfaxxat u hija pproċediet b’kawża għas-separazzjoni personali.  Ikompli tgħid illi bejn il-kontendenti kien hemm ir-reġime tal-komunjoni ta’ l-akkwisti.  

Permezz ta rikors b’urġenza intavolat fit-2 ta’ Ġunju, 2022 issostni li l-partijiet biegħu id-dar matrimonjali u r-rikavat inqasam bejn il-partijiet u li tħallas is-self li kien hemm relatat mad-dar.

Tgħid illi hija trid tkun libera li takkwista propjeta f’isimha iżda billi bejn il-partijiet għad hemm il-komunjoni ta’ l-akkwisti ma tistax tagħmel dan.  Tisħaq illi ai termini tal-Artikolu 55 tal-Kap 16 Liġijiet ta’ Malta din il-Qorti tista’ tordna l-waqfien tal-kommunjoni tal-akkwisti u għaldaqstant hija tixtieq tipprevalixxi ruħha minn dan l-artikolu tal-liġi u jitlob ix-xoljiment tal-komunjoni qabel il-ġudizzju finali.

Rat ir-risposta tal-konvenut tas-17 ta’ Ġunju, 2022 fejn huwa joġġezzjona bil-qawwa għat-talba vantata mill-attrici. Jgħid li l-attrici lanqas indikat xi raġuni valida għat-talba tagħha u li r-raġuni mogħtija mill-attriċi ma hix raġuni tajba sabiex it-talba tagħha tiġi akkolta.

Jisħaq li jkun ferm aħjar illi l-partijiet jifthiemu fuq pakkett wieħed u ċioe jersqu għal kuntratt ta’ seperazzjoni li jirregola dak kollu li kien hemm bejniethom.  

Semgħat it-trattazzjoni tal-abbli Avukati tal-partijiet fl-udjenza tas-6 ta’ Lulju, 2022.

Rat li l-kawza ġiet differita sabiex il-partijiet jespoloraw il-possibilita ta ftehim.

Rat illi fis-seduta ta’ l-14 ta’ Lulju, 2022  l-abbli difensur ta’ l-attrici talbet li din il-kawża tiġi differita għas-sentenza dwar it-talba għax-xoljiment tal-komunjoni ta‘ l-akkwisti. 

Rat illi r-rikors tħalla għal-lum għad-deċiżjoni. 

Ikkunsidrat; 

Mill-atti jirriżulta li l-partijiet jinsabu f’kawża ta’ separazzjoni. L-attriċi qed titlob ix-xoljiment tal-komunjoni ta’ l-akkwisti liema talba hija opposta mill-konvenut.  

Ikkunsidrat

L-artikolu rilevanti għat-talba in diżamina huwa l-artikolu 55 tal-Kapitolu 16 tal-Liġijiet ta’ Malta li jipprovdi illi:- 

“(1) Il-qorti tista’, f’kull żmien matul is-smigħ tal-kawża ta’ firda, fuq talba ta’ wieħed jew l-oħra mill-miżżewġin, tordna l-waqfien tal-komunjoni tal-akkwisti jew tal-komunjoni ta’ residwu taħt amministrazzjoni separata li teżisti bejn il-miżżewġin. 

(2) L-ordni tal-waqfien tal-komunjoni kif imsemmi fis-subartikolu (1) għandha tingħata b’sentenza li minnha kull parti jkollha l-jedd illi tappella mingħajr ma jkun hemm ebda ħtieġa ta’ permess tal-qorti għal dan. 

(3) L-ordni ta’ waqfien tkun tgħodd bejn il-miżżewġin minn dakinhar tas-sentenza tal-appell jew, jekk ma jsirx appell, minn dakinhar illi jgħaddi ż-żmien imħolli għall-appell, u tibqa’ tgħodd ukoll jekk il-kawża ta’ firda ma titkompliex. 

(4) Qabel tordna l-waqfien tal-komunjoni kif provdut f’dan l-artikolu, il-qorti għandha tqis jekk xi parti tkunx sejra tbati preġudizzju mhux proporzjonat bil-waqfien tal-komunjoni qabel is-sentenza tal-firda. 

(5) L-ordni ta’ waqfien taħt dan l-artikolu għandha, a spejjeż tal-parti li tkun talbet dak il-waqfien, tkun notifikata lid-Direttur tar-Reġistru Pubbliku u dik l-ordni għandu jkollha effett daqs li kieku l-waqfien tal-komunjoni tal-akkwisti jew tal-komunjoni ta’ residwu taħt amministrazzjoni separata sar b’att pubbliku. 

(6) Sakemm il-qorti, fid-diskrezzjoni tagħha, fuq it-talba ta’ waħda mill-partijiet, ma tkunx ordnat il-waqfien tal-komunjoni tal-akkwisti jew tal-komunjoni ta’ residwu taħt amministrazzjoni separata li teżisti bejn il-partijiet fil-bidu tal-kawża ta’ firda, meta tagħti s-sentenza tal-firda, il-qorti għandha tordna li l-komunjoni tal-akkwisti jew il-komunjoni ta’ residwu taħt amministrazzjoni separata li jkun hemm bejn il-partijiet tispiċċa mill-jum li fih is-sentenza tkun finali u konklużiva. 

(7) Il-qorti tista’ iżda, meta fil-fehma tagħha ċ-ċirkostanzi hekk jehtieġu, tordna li beni li jkunu parti mill-komunjoni ma jinqasmux qabel ma jgħaddi dak iż-żmien wara li tispiċċa l-komunjoni li tista’ fl-ordni tistabbilixxi.

 (8) Kull ordni mogħti mill-qorti skont is-subartikolu (7), jista’g, għal raġuni tajba, jinbidel jew ikun revokat mill-qorti.”

Is-sub-inċiż 4 tal-artikolu preċitat jipprovdi li qabel tordna l-waqfien tal-kommunjoni ta’ l-akkwisti, l-Qorti għandha tevalwa jekk xi parti tkunx sejra tbati preġudizzju mhux proporzjonat bil-fatt ta’ tali waqfien waqt il-kawża.

Kif diġa ingħad, l-konvenut qed joġġezzjona għat-talba attriċi sabiex it-terminazzjoni tal-komunjoni tal-akkwisti isseħħ f’dan l-istadju.  Huwa jisħaq illi t-talba ta’ l-attriċi hija prematura.

Fid-dawl ta’ dawn il-fatti il-Qorti hija tal-fehma illi qabel ma tasal sabiex tiddeċiedi jekk tilqax it-talba mressqa quddiemha jeħtieġilha teżamina jekk dak allegat mill-konvenut jikkwalifikax bħala preġudizzju mhux proporzjonat kif kontemplat fil-liġi. 

Minn qari tar-risposta tal-konvenut din il-Qorti tasal sabiex tikkonkludi illi l-argumenti u l-fatti esposti mill-konvenut ma humiex rilevanti għall-finijiet jekk il-Qorti għandhiex tittermina l-komunjoni tal-akkwisti f’dan l-istadju.   Din il-Qorti qed tgħidu dan billi bl-akkoljiment tat-talba għat-terminazzjoni tal-komunjoni tal-akkwisti bl-ebda mod ma hi ser tippreġudika lill-konvenut dwar il-pretensjonijiet tiegħu fir-rigward ta’ l-assi tal-komunjoni.  Il-konsegwenza tat-terminazzjoni tal-kommunjoni hija biss li l-konvenut mhux ser ikun aktar jista’ jippretendi li jipparteċipa fid-dħul tal-attrici u fl-akkwisti li ser taghmel u dana billi kull talba għat-terminazzjoni tal-komunjoni twassal għal waqfien tal-komunjoni bil-konsegwenza li dak li jdaħħal parti fiż-żwieġ bil-ħidma lavorativa tiegħu jew tagħha ma jibqax aktar komuni. 


In vista ta’ dawn il-fatti din il-Qorti ma rriskontratx fatti li per se jammontaw għal  “preġudizzju mhux proporzjonat” li l-Leġislatur kellu f’moħħu meta ġie promulgat l-Artikolu 55 tal-Kapitolu 16.  Irid jingħad ukoll li l-waqfien tal-komunjoni ma jistax jitqies fih innifsu bħala preġudizzju mhux proporzjonat u dunque l-Qorti mhux tqis il-waqfien tal-kommunjoni fid-dħul tal-partijiet bħala preġudizzju mhux proporzjonat kontemplat fil-liġi. 

Infatti l-Qorti tal-Appell qalet hekk :- “………il-Qorti tosserva li l-waqfien tal-komunjoni tal-akkwisti ma jista’ jkun ta’ ebda pregudizzju ghas-sehem tal-attrici mill-assi li talvolta din tiskopri wara li twaqqfet il-komunjoni, ghax il-waqfien tal-komunjoni jirriferi ghal futur u mhux ghal dawk l-assi li diga` dahlu u qeghdin fil-komunjoni anke jekk ad insaputa tal-attrici.”[footnoteRef:1] [1:  Desiree Lowell sive Desiree Lowell Borg vs Michael Lowell , deciza fit-30 ta’ Ottubru 2015.] 


Ingħad ukoll illi “In tema legali jinghad illi l-Artikolu 55 tal-Kap. 16 li fuqha hija bbazata t-talba attrici, jaghti l-fakolta’ lil parti jew ohra li “f’kull zmien: matul is-smiegh tal-kawza ta’ firda titlob il-waqfien tal-komunjoni tal-akkwisti jew tal-komunjoni tar-residwu taht amministrazzjoni separata li tkun tezisti bejn il-konjugi…….t-talba ghall-waqfien m’ghandiex tinghata jekk parti tkun ser issofri “pregudizzju mhux proporzjonat” . Inoltre, l-oneru tal-prova ta’ dan ir-rekwizit jirrisjedi fuq min qed jallegah, skont il-principju incumbit ei qui dicit non ei qui negat.”[footnoteRef:2] [2:  Daniela Mizzi vs Duncan Peter Mizzi, Qorti ta’ l-Appell, deciza fit- 28 ta’ Marzu 2014.] 



Deċide

Għal dawn ir-raġunijiet u l-motivi ġia espressi l-Qorti qiegħda taqta’ u tiddeċiedi r-rikors ta’ l-attrici tat-2 ta’ Gunju, 2022 u tiddisponi mir-risposta tal-konvenut tas-17 ta’ Gunju, 2022 billi tiċħad l-oġġezzjonijiet imressqa mill-konvenut u tilqa’ r-rikors u għalhekk:-

1. Tordna l-waqfien tal-komunjoni tal-akkwisti ta’ bejn il-partijiet ai termini tal-artikolu 55 tal-Kapitolu 16 tal-Liġijiet ta’ Malta.

2. Tordna li din is-sentenza tkun notifikata lid-Direttur tar-Reġistru Pubbliku a spejjeż ta’ l-attur.

Spejjeż jibqgħu riservati għall-ġudizzju finali.



(ft) Dr. Brigitte Sultana
      Maġistrat


(ft) Daniel Sacco 
      D/Reġistratur

Vera Kopja


Għar-Reġistratur

